	Media en moraliteit
Gebed vir die media



	Die media speel uiteraard `n baie belangrike rol in enige samelewing.  Dit is ook waar van die Suid Afrikaanse konteks.  Media is `n versamelterm wat `n groot verskeidenheid kommunikasie middelle insluit.  Daaronder resorteer televisie, radio, koerante, tydskrifte, selfone, die internet, reklame, ensovoorts.  Die media dra kennis en inligting oor, vermaak, beïnvloed menings, stel mense aan wêrelde voor wat vroeër onbekend was. 
Die media is ongelukkig dikwels winsgedrewe, soek sensasie en sirkulasie met die gevolg dat hul sosiale gewete somstyds effe afgestomp raak.  Met die verskoning dat hulle `n spieëlbeeld is van moraliteit, word baie onaanvaarbare materiaal  aangebied. Onskuldige kinders en mense sonder `n goed ontwikkelde verwysingsraamwerk word blootgestel aan debatteerbare inhoude en verlei om hul lewens daarvolgens in te rig.  Suid Afrika het juis `n oordosis van geweld, misdaad, verwerping van gesag, dissipline probleme asook die blattante misbruik van God se Naam. 
Dit is betekenisvol dat daar uit verskeie oorde die versugting weerklink dat norme en waardes in die samelewing herstel moet word. `n Onlangse verslag oor geweld en intimidasie op skole dui aan dat `n duiseligwekkende persentasie leerders onveilig voel by die skool. Selfs verkragting kom in leë klaskamers, op die sportveld en in toilette voor. Leerders word op gereelde basis deursoek vir dwelms.  Die leerders  is die leiers van môre.  Die skrif is duidelik aan die muur.
Die Jesus Projek poog om `n getuienis te lewer en moedig Christene aan om pro-aktief en waarderend vir die media te bid.  Die jaarlikse Media Fokus word vanaf 1 tot 10 Mei aangebied. Gelowiges word uitgenooi om aan die hand van `n gebedskalender daagliks vir verskillende aspekte van die media se werk te bid.  Die gebedskalender is op die webtuiste beskikbaar.  Daarbenewens word `n Internasionale Dag van Gebed vir die Media op 4 Mei gehou met die suggestie dat gemeentes en belanghebbende sal praat oor verantwoordelike media gebruik.  Inligting is bekombaar op die webtuiste www.thejesusproject.co.za.  Daar word ook Jesus Optogte beplan op Hemelvaartdag, 1 Mei. ( Wil u nie so n geleentheid fasiliteer nie?)  Dit is `n geleentheid waar gelowiges hul onderlinge verbondenheid kan demonstreer.  

